
城伯帖木兒與懷慶守臣周全有郤周全殺伯帖木兒以

懷慶降劉福通馳其民入汴福通遣全率兵攻洛陽察罕

帖木兒登城以大義責全全愧退師福通怒其不進殺之

毛貴攻元滕州守將以城降田豐攻陷順德關先生以察

罕帖木兒還兵河南遂引兵自塞外東還攻保定不克陷

完州又西出掠大同興和中都諸郡軍聲大振乃還兵東

向至高麗界焚上都宮殿攻陷遼陽元總管李震死之

九月元苗帥左丞楊完者爲張士誠所殺其部將員成率

李福蔣英劉震黃寶以兵三萬人詣德興營降士誠以楊

完者死益無所憚遂遣兵據杭州嘉興紹興皆爲所有

十月徐達邵榮率師攻宜興久不下　上遣使謂曰宜興

城小而堅猝未易拔聞其城西通太湖口張士誠餉道所

由若斷其餉道軍食內乏破之必矣達等乃遣丁德興分

兵絕太湖口而倂力急攻城遂拔○廖永安旣同徐達等

拔宜興復帥舟師擊張士誠衆于太湖乘勝深入遇吕珍

與戰不利被獲士誠欲降之永安不屈囚之○立管領民

兵萬户府諭行中書省臣曰古者寓兵于農有事則戰無

事則耕暇則講武今兵爭之際當因時制宜所定郡縣民

閒豈無武勇之材宜精加𥳑拔編輯爲伍立民兵萬户府

領之俾農時則耕閒則練習有事則用之事平有功者一

--

體陞擢無功者令還爲民如此則民無坐食之弊國無不

練之兵以戰則勝以守則固庶幾寓兵于農之意也○時

羣雄割據　上固守江東諸郡以觀四方之勢乃謀取浙

東胡大海率兵攻蘭谿克之進攻婺州〈今金華府〉不下　上命

李善長徐達守建康自帥常遇春等兵將十萬往征之由

寧國道徽州召儒士唐仲實姚連等咨時務訪治道問民

疾苦聞前學正朱升名召問之對曰高築墙廣積糧緩稱

王　上悅命預帷幄密議

十一月壬子　上第三子生

十二月師至蘭谿先令和州人王宗顯前往婺城探聽宗

顯博涉經史避亂居嚴州胡大海薦之宗顯至婺探得城

中守將各自爲心囘以吿　上嘉曰我得婺州令汝作知

府遂進攻城敗處州參政石抹宜孫兵次日攻城未下元

守將𡩋安慶與治書帖木烈思不和夜遣都事李相縋城

請降約開東門納兵　上許之因給以飛字號五百入城

之日於本部將帥家以明順逆兵旣入擒帖木烈思等下

令軍中無得侵暴有親隨知印黃某取民財卽斬以徇民

皆安堵改婺州路爲寧越府置分中書省召儒士許元葉

瓚王胡翰汪仲山等十餘人皆會食省中日令二人進講

經筵敷陳治道以王宗顯知寧越府事命宗顯開郡學廷

